
KVINNUR  VIÐ VÓN 

Bønaráheitanir fyri Vestur- og Miðafrika – desember 2023 

1. Faðir, halt teimum trúgvandi uppi í Nigeria, ið eru fyri ógvusligari forfylging. Styrk tey, ið 

eru í vanda, at halda fast við trúgv sína á Kristus. (1. Pætursbr.3:14) 

2. Harri, Gud, vit biðja, at myndugleikarnir og stjórnarlimirnir  í Gabon stýra reiðiliga og rættvíst 

í falsloysi, og at friður man valda.(1. Timoteusarbr. 2:1-2) 

3. Gev ríkliga, Faðir, til einkjurnar og børn teirra á Fílabeinsstrondini. (Sálmur 68:6) (ensk 68:5) 

4. Gud, vit prísa Tær, at so nógvar kvinnur í Liberia, ið ikki dugdu at lesa, nú kunnu lesa á 

mánaðarligu bønarmøtunum. (Sálmur 119: 18) 

5. Harri, vek trúgvandi í Senegal til at samstarva við TWR Kvinnur við Vón í trúartænastuni á 

barnaheimum og í fongslum. (Sálmur 68: 6-7) 

6. Gud, varðveit tey trúgvandi í Benin, ið eru trýst til at avnokta trúnna av teimum, ið havast við 

okkultismu. (3. Mósebók 19.31) 

7. Faðir, halt á at nýta TWR Kvinnur við Vón toymi okkara í Mali at bera boðskapin um 

sáttargerð, ið kann leiða til frið millum samfelagsbólkar. (2. Korintbr. 5:18) 

8. Gud, nógv fólk í Kamerun eru noydd at flyta heiman og hava tørv á neyðhjálp orsakað av 

álopum frá hernaðarligum bólkum. Má Harrin geva frið og tað, tey dagliga hava tørv á. 

(Sálmur 23.1) 

9. Harri, grøð fólkið í Demokratiska Lýðveldinum Kongo, nú ebola, meslingar og kolera er 

brotið út millum fólkið. (Sálmur 91:3) 

10. Harri, lat eina mentanarliga broyting fara fram hjá teimum í Miðafrikanska Lýðveldinum, ið 

eru fyri ov ungum giftarmálum. Heili 61% av gentunum har giftast, áðrenn tær eru 18 ár, og 

26% giftast, áðrenn tær eru 15 ár. (Sálmur 16:1) 

11. Faðir, grøð børnini í Sierra Leone, ið hava tørv á føðslugóðum mati og heilsutænastu. Gev 

teimum vísdóm, ið royna at betra um hesar umstøður.  -        (5. Mósebók 15:11) 

12. Harri, vit biðja um signing Tína yvir grøðina í Vestur- og Miðafrika. Lat ikki turring ella 

vatnflóð oyðileggja mat-tilfeingi teirra. Veit tjóðunum føðslutrygd. (Sálmur 72:16) 

13. Lat toymi okkara í Nigeria bera nógvan ávøkst, Gud, í trúartænastu teirra, tá tey boða  vón til 

vónleys og kærleika Guds til kvinnur í bygdasamfeløgum.   - (Jóhannes. ev. 15:16) 

14. Faðir, vit biðja, at Heilagi Andin gevur samkomuleiðarum í Gabon skynsemi at bera ljós, lív 

og vón til samfeløgini í landinum. (Filippibr. 1:9) 

15. Nógvar kvinnur í Liberia uppliva kynsligan harðskap frá monnum sínum - nakrar doyggja 

enntá. Gud, varðveit kvinnurnar frá harðskapi og broyt menninar, ið fremja harðskapin. 

(Sálmur 23:4) 

16. Harri, lat radiotólini og minniskortini, ið verða býtt út í bygdunum í Senegal, gera, at tey, ið 

lurta verða frelst. Lat tey vaksa í trúnni, sum tey lurta eftir Kvinnur við Vón sendingum. 

(1.Pætursbr. 2:2-3) 

17. Faðir, umbroyt hjørtuni hjá siðbundnu høvdingunum í Benin við Tínum evangelii, og ger teir 

til amboð, ið kunnu bera frelsu og frælsi til tey, ið eru undir leiðslu teirra. (1.Timoteusarbr. 

2:1-4) 

18. Høga kostnaðarstøðið og fátækdømi eru álvarsligir trupulleikar í Benin. Harri, hugvek leiðarar 

tess og fólk við skapanarevnum til íverksetan, ið kann geva hægri inntøkur, so liviumstøðurnar 

gerast betri. (Sálmur 90:17) 

19. Gud, vit biðja, at peningur kann útvegast í Nigeria, so Kvinnur við Vón sendingar kunnu verða 

týddar og sendar á igbo, nigerianskt pidgin, hausa og joruba málinum og náa milliónir av 

lurtarum har. (Hebrearabr. 13:20-21) 

20. Vit prísa Tær, Harri, at toymið í Mali kundi útvega fólk í leiðsluna til móðir-dóttir 

ráðstevnuna, har dentur varð lagdur á frið millum tær, og hvussu tað ávirkar samfelagið sum 

heild. (Hebrearabr. 12:14) 

21. Himmalski Faðir, lat fólkið í Gabon, ið er fjart frá Tær, koma til frelsandi kunnleika um Harra 

okkara, Jesus Kristus. (Ápostlasøgan 16:31) 

22. Harri, lat ein enda fáast á útbúgvingarbanninum í Kamerun. Lat tey, ið gera álop á skúlar og 

næmingar møta Tær og uppliva, at hjørtuni verða av sonnum broytt. (Esekiel 36:26) 

23. Faðir, varðveit kvinnur og børn á Fílabeinsstrondini. Lat rænararnar og øll tey, ið vilja teimum 

ilt, ikki koma teimum nær. (2.Tessalonikubr.3:3) 

24. Faðir, hjúnaskilnaður er vanligur í Liberia. Lat hjúnini har fylgja Orði Tínum, ið sigur, at 

menn eiga at elska konur sínar, og kvinnur eiga at vera undirgivnar og vísa manninum virðing. 

(Efesusbr. 5:22-25) 

25. Lat fólkið í Demokratiska Lýðveldinum Kongo finna friðin í Tær, Gud. Áhaldandi 

hernaðarligu bardagarnir føra til hungur, sjúkur, og at fólkið í landinum noyðist at flyta. 

(Jóhannesar ev. 16:33) 

26. Faðir, útvega arbeiðsmøguleikar til kvinnur í Senegal í roynd teirra at betra um 

liviumstøðurnar hjá familjuni. (Orðtøkini 31:31) 

27. Takk, Harri, at TWR Kvinnur við Vón toymið samstarvar við Heralds of Hope (Vónarinnar 

boðbera) og TWR at geva Bíbliur og radiotól til kvinnur í norður Nigeria. (Prædikarin 4:9) 

28. Faðir, vit biðja, at leiðararnir í Gabon nýta náttúrutilfeingið í landinum vísiliga, so tað er til 

gagns fyri landsins borgarar. (Fyrra Korintbr. 4:2) 

29. Harri, vilt Tú útvega pening til TWR Kvinnur við Vón toymið á Fílabeinsstrondini, so tey 

kunnu læra tey í Yamoussoukro lurtarabólkunum. Ger, at andaliga lív teirra gerst inniligari. 

(2. Timoteusarbr. 3:16-17) 

30. Gud, ger, at fíggjarligur stuðul kann útvegast til TWR Kvinnur við Vón í Liberia, eins og 

stuðul í bøn og sjálvbodnari hjálp, so trúartænastan har kann halda á og vaksa. (Filippibr. 

4:19) 

31. Faðir, lat gøtu- og marknaðarseljarar á Fílabeinsstrondini, ið vóru fluttir burtur orsakað av 

afrikansku fótbóltskappingini, sum skal verða í 2024, og sum er kend eins og CAN, finna 

nýggj støð at selja vørur sínar. (Orðtøkini 16:3) 

”Latið okkum tí við dirvi stíga fram fyri hásæti náðinnar, 

so vit kunnu fáa miskunn og finna náði til hjálp á rættari tíð!” 

Hebrearabrævið 4:16 

 

”Høvuðsstuðulin undir øllum kristiligum arbeiði er bøn” (Eeva Vӓhӓsarja) 

 

Bakspegilin hjálpir okkum at flyta okkum frameftir. 

Eg fái meg næstan ikki at trúgva, at árið longu er farið at halla. November og desember eru serstakir 

mánaðir, har fólk í summum londum seta tíð av at siga takk og hátíðarhalda, at Frelsari okkara var 

føddur. Vit í TWR Kvinnur við Vón hava eisini eina orsøk aftrat at hátíðarhalda - tað er okkara 26 ára 

stovningardagur. Eg kann ikki lata vera við at smílast, tá ið eg hugsi um alt tað, ið Gud ger í lívinum 

hjá kvinnum um allan heim og tvørtur um ættarlið gjøgnum trúartænastu okkara. 

Toymi okkara í Mið-Asia segði frá, at ein systir, ið einans tosar móðurmál sítt, vitnaði, at hon kom 

til trúgv á Harran, við at lurta eftir boðskapinum í radio. Tað, ið fekk hana at geva Harranum gætur, 

var at hoyra um Jesus á sínum egna máli. Eg biði um, at tit verða lívgað tá ið tit vita, at bønir tykkara 

og luttøka tykkara nema lív um allan jarðarknøttin. 

Við ársenda fái eg altíð hug til at taka mær tíð til at líta afturá. Kanska gera tit tað sama sum eg. Tá 

ið eg taki mær fyri tann frálíka vana at minna meg á alt tað undurfulla, ið Harrin hevur gjørt fyri meg, 

familju mína, vinir og trúartænastuna, fyllist hjarta mítt við gleði.  Á mangan hátt kennist tað sum at 

koyra bil. 

Hvat meini eg við tað? Tá ið vit koyra á vegnum, hyggja vit eftir tí, ið framman fyri okkum er fyri at 

forða fyri óhappum og at tryggja okkum, at vit koyra rættan veg.  Men vit hyggja eisini í bakspegilin 

fyri at síggja, hvat kemur aftanífrá og vissa okkum ein tryggan túr. Sum vit flyta okkum frameftir, 

hyggja vit aftureftir og síggja alt tað, ið er aftanfyri. Vit hugsa um alt tað góða, og alt tað ringa. Tað 

góða fyllir hjørtu okkara við gleði og takksemi. Tað, ið ikki var gott, tykist nú kanska at geva betri 

meining. At hyggja aftureftir hjálpir okkum at skilja betur, hvussu knortlutu vegirnir, stormarnir og 

vandarnir hava verið við til at hjálpa okkum at vaksa persónliga og andaliga. 

Tá ið vit síggja lívið gjøgnum bakspegilin, síggja vit ymist, ið var okkum ókent, tá ið ferðin var torfør. 

Eg komi at hugsa um eitt sitat eftir Ron Mehl í bók síni God Works the Night Shift (Gud virkar í 

náttarvøkuni): “Flestu listafólk, ið eg havi hoyrt um, vilja hava nóg mikið av ljósi í arbeiðsrúmum 

sínum. Men Gud skapar meistaraverk Síni í myrkrinum í náttarvøkuni. Tú ert løriftið. Málingin og 

penslarnir eru trongdir og pínur tínar. Málningurin er Sonur Hansara.” Bakspegilin kastar ljós á 

myndina, ið Gud málar í lívi okkara.  

Á eini ferð er eisini ofta tørvur á at taka ein steðg. Tað er týdningurin av at hyggja aftureftir, eitt íhald 

at grunda um lívið. Um vit halda á við at sammeta, so gera steðgirnir, at vit hava ein møguleika at 

hugsa um, hvussu góðir ella ringir bilførarar vit hava verið. Tað er týdningarmikið, at vit í hesum 

máli eru ærlig um okkum sjálv, so vit kunnu leggja av okkara vánaligu koyrivanar, sum vit halda 

fram á ferð okkara. 

“Brøður (og systrar)! Eg haldi ikki um meg sjálvan, at eg havi vunnið tað; men eitt geri eg: 

Eg  gloymi tað, sum aftanfyri er, rætti meg eftir tí, sum frammanfyri er, og stevni móti 

málinum, til sigurslønina, sum Gud av hæddini hevur kallað okkum til í Kristi Jesusi.” 

(Filippibr. 3:13-14) 

Eins og Paulus ápostul, eftir at vit hava eftirmett koyring okkara, hava vit ikki eyguni vend móti tí, 

ið farið er; men vit umrokna rutuna og flyta okkum fram. 

Eitt nýtt ár fer møguliga at føra okkum á nakrar “áhugaverdar” vegir. Nakrir fara at verða ójavnir, og 

nakrir heilt slættir. Hvat enn kemur á leið okkara, latið okkum hava í huga, at Harrin er við okkum, 

og Hann ber byrðar okkara. “Lovaður veri HARRIN dag eftir dag! Verða byrðar lagdar á okkum, er 

Gud frelsa okkara.” (Sálmur 68:20) (enskt 68:19) 

Takk fyri, at tit ferðast saman við okkum. Eg biði um, at tit fáa eini gleðilig jól og eitt av Harranum 

signað nýggjár. 

Í kærleika Frelsarans, 

Susie Pek ,  

Altjóða leiðari fyri TWR Kvinnur við Vón. 

KVINNUR VIÐ VÓN           

    twrwomenofhope.org 

EvR (Evangeliska Røddin) hevur konto í Betri Banka nr. 9181 000 533 7145  

til at flyta pening tilskilað til TWR (Trans World Radio). –  

Allur stuðul, sum kemur inn á hesa konto fer óskerdur til arbeiðið hjá TWR. –  

TWR PO Box 12, 82002 Bratislava 22 – Slovakia –– twre@twr.org  

mailto:twre@twr.org

